Nafarroako Parlamentuko Mahaiak, 2016ko azaroaren 7an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Iñaki Iriarte López jaunak aurkezturiko mozioa, zeinaren bidez Nafarroako Gobernua premiatzen baita, hizkuntza anitzeko ikuspegi baten esparruan, ama hizkuntzan emandako hezkuntza herritarren artean susta dezan eta herritarrei ezagutzera eman diezaien, UNESCOren gomendioei jarraituz, eta Ama Hizkuntzaren Nazioarteko Egunari atxiki dakion.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko azaroaren 7an

Lehendakaria: Ainhoa Aznárez Igarza

MOZIOAREN TESTUA

Unión del Pueblo Navarro parlamentu-taldeko kide lñaki lriarte Lópezek, Legebiltzarreko Erregelamenduan xedatuaren babesean, ama hizkuntzari buruzko mozio hau aurkezten du: 

Unescok hainbat aldiz adierazi du umeen hezkuntzan ama hizkuntza sustatzearen garrantzia. Xede horrekin, 1999an Ama Hizkuntzaren Nazioarteko Eguna ezarri zuen, urtero otsailaren 21ean ospatzen dena. Koichiro Matsura Unescoren zuzendari nagusiak, 2003ko egun horren ospakizunean, honako hau adierazi zuen: “Ama hizkuntza bakarra da, gizakia jaiotzetik markatzen duen heinean, errealitatea atzemateko aparteko modu bat uzten baitio, erabat desagertzera inoiz iritsiko ez dena, bizitzan zehar hizkuntza asko ikasita ere”. 

Unescok berak babestutako azterlan zientifiko batzuek frogatzen dute ama hizkuntzan irakastea funtsezko faktore bat dela hezkuntzaren kalitatea hobetzeko. Izan ere, ama hizkuntzan irakasteak komunikazio ezin hobea bermatzen du irakaslearen eta ikasleen artean, eta ikasleak trebatu egiten ditu beren hizkuntzaren erregistro guztiak jariotasunez menperatzeko. Bestela, egoera diglosikoetara iristeko arriskua sortzen da, eta erregistro jasoenetan irakurmena eta idazmena urritzekoa ere bai. 

Alde horretatik, ama hizkuntzan irakasteak gizarteratzea bultzatzen du, gizabanakoaren eta komunitateen garapen harmonikoago bat sustatzen duelako. Horri esker, umeek era sakonean ulertuko dute beraien kultura, banakako autoestimuaren zein autoestimu kolektiboaren onerako, zalantzarik gabe. Eta horrek ez ditu beraien munduan ixten; aldiz, beste kulturetara beldurrik eta konplexurik gabe irekitzeko prestatzen ditu. Horri dagokionez, azpimarratu behar da ama hizkuntzaren alde agertzea ez doala inola ere beste hizkuntza batzuk ikastearen aurka. Aitzitik, Unescok berak guztiz bateragarritzat jotzen du irakaskuntzako maila guztietan hezkuntza elebidun eta hirueledun batekin. Izan ere, ama hizkuntza sakon menperatzea lagungarri gertatuko litzateke, jakina, beste hizkuntza baten erregistro guztietara iristeko. 

Horregatik aurkezten dugu erabaki proposamen hau: 

1) Bat egiten du Ama Hizkuntzaren Nazioarteko Eguna ospatzearekin. 

2) Nafarroako Gobernua premiatzen du herritarren artean sustatu eta ezagutzera eman dezan, Unescoren gomendioei jarraituz, ama hizkuntzazko hezkuntza, hizkuntza anitzeko ikuspegi baten esparruan.

Foru parlamentaria: Iñaki Iriarte López

